
திருக்குறள் எளிய உரை இன்பம்

131. புலவி

(இன்பத்தை நீடித்து துய்ப்பதற்கு

சிறிது கோபம் கொள்வது) புல்லாது இராஅப் புலத்தை; அவர் உறும் அல்லல் நோய் காண்கம், சிறிது. 1301 மனமே, அந்தக் காதலர் அடையும் துன்ப நோயைக் சிறிது காண்போம். ஆதலால், அவரைத் தழுவிக் கொள்ளாமல் இருந்து பிணங்குவாயாக! உப்பு அமைந்தற்றால், புலவி, அது சிறிது மிக்கற்றால், நீள விடல் 1302 கலவியில் பிணங்குவது, உணவில் உப்புச் சேர்ப்பதைப் போலச் சுவை அளிப்பது. ஆனால், அந்தப் பிணக்கத்தை அளவுக்கு அதிகமாக நீள விட்டால், அந்த உப்பு, அதிகமாகிவிட்ட உணவுபோல் சுவை கெட்டுப்போகும். அலந்தாரை அல்லல் நோய் செய்தற்றால்-தம்மைப் புலந்தாரைப் புல்லா விடல். 1303 தம்முடன் ஊடிய மகளிரை, அவர் ஊடலை நீக்கித் தழுவிக் கொள்ளாமல் இருப்பது, துன்பத்தால் வருந்திய வரை மேலும் மிகுந்த துன்புறச் செய்ததுபோல் ஆகும்.

ஊடியவரை உணராமை-வாடிய வள்ளி முதல் அரிந்தற்று. 1304 ஊடலால் பிணங்கியவரை, ஊடல் உணர்த்தி, கூடி மகிழ்விக்காமல், விட்டுவிடுவது, எப்படிப்பட்டது என்றால், ஏற்கனவே, நீர் இன்றி வாடிப் போயிருக்கும் கொடியைக் கத்தி கொண்டு வேரில் அறுப்பது போல் ஆகும்.

